
ALEKSANDR SOLJENITSINNING “IVAN DENISOVICHNING BIR KUNI” 

ASARIDA INSON SHA‟NI VA TOTALITAR TUZUM FOJIASI 

 

Madina G„ulomjonova, filologiya 

fakulteti, o‘zbek tili va adabiyoti 

yo‘nalishi 3-kurs talabasi 

 

 XX asr adabiyoti inson ruhiyati, erkinlik va totalitar tuzum muammolari bilan 

chambarchas bog„liq edi. Shu jarayonda Aleksandr Soljenitsin nomi inson sha‟ni va 

vijdon erkinligini himoya qilgan yozuvchi sifatida tarixda qoldi. Uning “Ivan 

Denisovichning bir kuni” asari (1962) o„z zamonida nafaqat adabiy, balki ma‟naviy 

hodisa bo„ldi37. Sovet davrining shafqatsiz lager tizimi haqidagi bu asar, inson ruhining 

sindirilmas kuchi haqida bitilgan hujjatli qissa sifatida baholandi. 

Soljenitsinning “Ivan Denisovichning bir kuni” (Щ-854. Zekning bir kuni) aslida 

avtor ta‟biricha - hikoya, lekin 1962-yilda “Novıy mir” jurnali redaksiyasi “tarozi 

bosadigan”ligi uchun ham qissa deb e‟lon qildi.   bu hodisa butun sovet adabiyotida 

burilish yasadi. Stalin davri tugagan bo„lsa-da, qo„rquv va senzura hali saqlanib turgan 

bir paytda bunday asarni nashr etish axloqiy jasorat edi. Asar o„quvchini inson sha‟nini 

totalitar tuzum sharoitida qanday himoya qilish mumkinligi haqida o„ylashga majbur 

etdi. Shuxov obrazi orqali yozuvchi insonning eng oddiy, ammo eng buyuk fazilatlarini 

– sabr, mehnat, halollik, or-nomusni ko„rsatadi38. 

Asar voqealari bir kun davomida – lagerdagi 24 soat ichida kechadi. Ammo shu 

qisqa vaqt oralig„ida yozuvchi butun bir davr fojiasini ko„rsatadi. Shuxov – oddiy 

dehqon, ammo u orqali Soljenitsin butun sovet insonining taqdirini ramziy tarzda aks 

ettiradi. U begunoh holda “xalq dushmani” sifatida qamoqqa olinadi. Lagerda sovuq, 

ochlik, qattiq mehnat hukm suradi, biroq Shuxov insoniyligini yo„qotmaydi. Uning 

hayoti totalitar tuzumning insonni ezuvchi mexanizmini ochib beradi39. 

 Adabiyotshunos Gary Kern fikricha, “Soljenitsin lager hayotidagi bir kunni 

tasvirlab, Stalinning butun davrini ramzga aylantirgan. U oddiy kundalik mehnatni 

fojiali tarixning badiiy modeli sifatida ko„rsatadi”40. Shu jihatdan, asar hujjatli realizm 

bilan falsafiy ramziylikni uyg„unlashtirgan noyob asardir. Shuxov obrazida inson 

sha‟nining sindirilmas kuchi mujassam. U og„ir mehnat sharoitida ham o„z qadrini 

saqlaydi. Uning uchun issiq ovqat – baxt, halol mehnat – or-nomus, birovga yordam – 

insonlik ramzidir. Soljenitsin shunday fikr bildiradi: “Inson tanasini asir etish mumkin, 

ammo ruhini emas”41. Yozuvchi bu g„oyani Shuxov hayoti misolida amalda ko„rsatadi. 

Shuxov lagerda yashaydi, biroq ma‟nan ozod qoladi. Bu orqali muallif inson sha‟nining 

siyosiy tizimlardan ustun ekanini isbotlaydi. 

                                                           
37  1 “Ivan Denisovich hayotidan bir kun.” Entsiklopediya Britannica. 
38  Soljenitsin, A. “Ivan Denisovichning bir kuni”. Moskva, 1962 
39  Pergamenshchik, L.A. “Aleksandr Soljenitsinning “Psixologik laboratoriyasi”. Madaniy-tarixiy psixologiya, 2013.  
40  Kern, G. “Soljenitsinning Stalin portreti”. Slavyan sharhi, 1974.  
41 Soljenitsin, A. Intervyu. Parij, 1975. 

 Totalitar tuzumning fojiasi shundaki, u insonni “raqam”ga aylantiradi. Lagerda 

har kim ism bilan emas, raqam bilan chaqiriladi – bu insonlikni yo„qotishning timsolidir. 

Ammo Shuxov har kuni o„z mehnati, halolligi bilan bu tizimga qarshi ichki isyon qiladi. 

Uning qahramonligi shunda: u yashashni davom ettiradi, inson bo„lib qoladi. Shu orqali 

yozuvchi totalitarizm fojiasini inson sha‟ni bilan qarama-qarshi qo„yadi42. 

 Asar tili sodda, xalqona, ortiqcha bezaklarsiz, ammo falsafiy teranlik bilan 

yo„g„rilgan. Har bir detal ramziy ma‟noga ega: non – hayot va ma‟naviy oziq timsoli; 

sovuq – tuzumning shafqatsizligi; mehnat – inson sha‟nini saqlovchi vosita. 

Shuxovning o„z qoshiqchasini asrab-avaylashi – bu hayot uchun kurash, o„zlikni 

saqlash ramzidir. A.Soljenitsinning uslubi adabiyotshunos tanqidchilar fikricha “hujjatli 

realizm” deb ataladi – u lager tajribasini o„z boshidan kechirganligi sababli, tasvirlar 

g„oyat tabiiy va ishonarli chiqadi43. 

 Jeri Laber yozganidek, “Soljenitsinning ijodi – bu inson ruhining o„zini oqlashi. 

U o„zini emas, butun insoniyatni totalitarizm zulmidan himoya qiladi”44. Asarda 

psixologik tahlil chuqur: Shuxov ichki monologlar orqali hayot ma‟nosini, insonlikning 

mohiyatini anglashga intiladi. “Alohida bir odamning hayoti bashariyatning mavjudligi 

bilan solishtirilganda, g„oyat kichkina va arzimas ko„rinadi. Chunki har qanday odam 

hayotining boshlanishi va tugallanishi bor, ammo bashariyatning hayoti adoqsiz, uning 

mantiqiy yakuni yoq. Bir odamning hayoti boshlanishidan oldin ham mavjud jamiyat 

uning hayoti tugagandan so„ng ham bo„laveradi. Ammo chin yozuvchilik ana shu bitta 

odamning olamlarga sig„mas ruhiy holatlarini ishonarli tasvirlay bilishidir”, - deydi 

adabiyotshunos olim, professor Q.Yo„ldoshev. Yozuvchi adibning boshidan 

o„tkazganlari, ko„rgan qiyinchilik, mehnat va mashaqqatlari, tuhmat va ishonchsizlik 

urchib turgan jamiyatga bo„lgan nafratining bir kunligini ko„rsatishi va bunday 

kunlardan yana 365 kuni unga hamroh ekanligini mahorat bilan tasvirlaganligini aytish 

mumkin. 

XULOSA 

 Ulug„ adib A.Soljenitsin “Ivan Denisovichning bir kuni” asari – bu faqat bir 

mahbusning hikoyasi emas, balki inson sha‟nining abadiyligi haqidagi falsafiy doston 

bo„lib, unda yozuvchi fikrlash tarzining yonalishi va tasviri o„ziga xosligi bilan ajralib 

turadi. Asar bugun ham dolzarbligini yo„qotmagan, chunki har bir davrda inson erkinligi 

va sha‟ni uchun kurash davom etadi. Adib ushbu asari bilan insonni o„zligiga 

qaytishga, vijdon ovozini tinglashga chorlaydi. U o„quvchiga: “Yaxshilik va yomonlik 

o„rtasidagi chegara davlatlar orasidan emas, har bir inson yuragidan o„tadi” deya 

eslatadi. 

Shu tariqa, yozuvchi totalitar tuzum fojiasi fonida inson sha‟nining yengilmasligini 

badiiy asosda isbotlay olganligi, shuningdek, asar nafaqat o„z davrining, balki butun 

                                                           
42 Laber, J. “Haqiqiy Soljenitsin”. Sharh jurnali. 
43 .Kern, G. Kembrij universiteti nashriyoti maqolasi, 1974. 
44 Laber, J. Sharh jurnali, 1975. 

insoniyat tarixining ma‟naviy sabog„iga aylanganini ko„rish mumkin. 

